
Kosova vazhdoi të administrohej nën autoritetin civil të Misionit të administratës së përkohshme të OKB-së 
në Kosovë (UNMIK), në përputhje me Rezolutën 1244 të Këshillit të Sigurimit të OKB-së (RKSKB). 
UNMIK-u dhe kryeadministratori i tij, përfaqësuesi special i sekretarit të përgjithshëm (PSSP), themeluan 
një administratë civile më 1999, pas përfundimit të fushatës ushtarake të NATO-s, që i detyroi forcat 
jugosllave dhe serbe të tërhiqeshin nga Kosova. Që nga ajo kohë, PSSP dhe UNMIK-u, me ndihmën e 
bashkësisë ndërkombëtare, kanë punuar me udhëheqësit vendës për t'i ndërtuar institucionet dhe 
ekspertizën e nevojshme për vetëqeverisje nën RKSKB 1244. RKSKB 1244 gjithashtu autorizoi një forcë 
paqeruajtëse ndërkombëtare në Kosovë (KFOR) për të garantuar mjedis të qetë e të sigurt.  

Korniza Kushtetuese, e shpallur nga UNMIK-u, për institucionet e përkohshme të vetëqeverisjes (IPVQ) në 
Kosovë, parashikon lirinë e fesë, siç parashikon edhe Rregullorja e UNMIK-ut 1999/24 mbi ligjin në fuqi në 
Kosovë; UNMIK-u dhe institucionet e përkohshme të vetëqeverisjes në përgjithësi e respektuan këtë të 
drejtë në praktikë. Numri i sulmeve të shqiptarëve të Kosovës kundër serbëve të Kosovës arriti kulmin pas 
fushatës ajrore të NATO-s më 1999, dhe përsëri në mars 2004, kur dhuna e kryer nga shqiptarët e 
Kosovës rezultoi në vdekjen e 19 personave (11 shqiptarëve të Kosovës dhe 8 serbëve të Kosovës), 954 
lëndime, dhe dëmtim të madh të pronës, përfshirë këtu 30 kisha ortodokse serbe, manastire, varreza dhe 
më tepër se 900 shtëpi.  

Respektimi i lirisë së fesë u shtua gjatë periudhës që mbulohet nga ky raport dhe politika e qeverisë 
vazhdoi t'i kontribuonte ushtrimit në përgjithësi të lirë të fesë. Historikisht, tensionet ndërmjet popullatës 
shqiptare dhe serbe të Kosovës ishin kryesisht të rrënjosura në paragjykimin etnik, e jo në atë fetar. 
Institucionet katolike nuk ishin caqe. Sulmet kundër vendeve fetare ortodokse shënuan rënie të madhe 
pas trazirave të marsit 2004, ndonëse pati disa raste të vogla të vandalizmit gjatë periudhës që mbulohet 
nga ky raport.  

Ngjarjet e marsit 2004 ngadalësuan bartjen e përgjegjësive për mbrojtjen e kishave ortodokse dhe të 
simboleve të tjera fetare serbe prej Forcës së Kosovës (KFOR), të udhëhequr nga NATO-ja, tek policia 
ndërkombëtare e OKB-së (CIVPOL) dhe Shërbimi Policor i Kosovës (SHPK). KFOR-i e ndërpreu këtë 
proces menjëherë pas trazirave të marsit 2004 dhe e shtoi numrin e postblloqeve afër kishave ortodokse, 
manastireve, dhe objekteve të trashëgimisë kulturore serbe; megjithatë, procesi i bartjes së përgjegjësive 
ka vazhduar. P.sh., KFOR-i i hoqi dy postblloqet e veta fikse në të dy anët e rrugës kryesore për në 
manastirin e Deçanit më 27 prill 2006. Udhëheqësit e Kosovës, me pranimin e kishës ortodokse serbe 
(KOS), u përpoqën t'i shqyrtonin brengat e personave të zhvendosur nga dhuna, rindërtuan një numër të 
shtëpive të dëmtuara, dhe financuan e përfunduan vlerësimet paraprake për 30 objekte fetare të dëmtuara 
në mars 2004.  

Qeveria e SHBA-ve i diskuton çështjet e lirisë së fesë me UNMIK-un, IPVQ-në dhe përfaqësuesit fetarë në 
Kosovë si pjesë të politikës së vet të përgjithshme për mbështetjen e të drejtave të njeriut. Qeveria e 
SHBA-ve i ka kontribuar ruajtjes së vazhdueshme të dorëshkrimeve islame, të rinovuara përmes fondeve 



të qeverisë së SHBA-ve. Pas gjashtë vjet të ndihmës nga bashkësia ndërkombëtare, IPVQ-ja duhet, 
megjithatë, plotësisht ta shqyrtojë pajtimin ndëretnik dhe të bëjë përparim të mëtutjeshëm në zbatimin e 
“Standardeve për Kosovën,” të cilat ndihmojnë që të sigurohet korniza për krijimin e një shoqërie 
shumetnike, të qëndrueshme e demokratike. Në tetor 2005, Këshilli i Sigurimit i OKB-së miratoi qëllimin e 
sekretarit të përgjithshëm të OKB-së për t'i filluar negociatat për statusin e Kosovës, ku përfshihen 
diskutimet mbi mbrojtjen e trashëgimisë kulturore e fetare në Kosovë. Si anëtar i Grupit të Kontaktit dhe 
kontribuues në Forcën e Kosovës të udhëhequr nga NATO-ja, SHBA-të mbeten plotësisht të angazhuara 
në të gjitha aspektet e paqeruajtjes dhe demokratizimit në Kosovë. Qeveria e SHBA-ve gjithashtu i 
mbështet UNMIK-un dhe KFOR-in në marrëveshjet e tyre për sigurimin dhe mbrojtjen e kishave dhe të 
objekteve të trashëgimisë kulturore. Në dhjetor 2004, PSSP-ja dhe komandanti i KFOR-it nënshkruan një 
memorandum të mirëkuptimit (MiM) që i specifikon mekanizmat për reagim dhe bashkëpunimin ndërmjet 
SHPK-së dhe KFOR-it për ta mbajtur rendin. Planet për raste të paparashikuara për kontrollimin e 
trazirave janë rishqyrtuar për ta përfshirë praninë operative në komuna dhe kontaktin e përhershëm 
ndërmjet policisë lokale, UNMIK-ut, bashkësive, udhëheqësve të fshatrave dhe autoriteteve lokale.  

Gjatë periudhës që mbulohet nga ky raport, nisma e policisë së UNMIK-ut për patrullim në bashkësi 
përfundoi vendosjen graduale të 350 policëve ndërkombëtarë në 30 lokacione në rajon që konsiderohen 
vende për kthim të mundshëm të personave të zhvendosur dhe në vendet e banuara nga bashkësitë 
pakicë.  

Seksioni I. Demografia fetare 

Kosova ka një sipërfaqe prej përafërsisht 10,900 km 2 dhe përafërsisht 2 milionë banorë, edhe pse 
regjistrimi i fundit i besueshëm është bërë në vitet e 80-ta Feja mbizëtoruese, e pranuar nga pjesa më e 
madhe e popullatës shumicë shqiptare etnike, nga bashkësia boshnjake, gorane dhe turke, si dhe nga 
disa anëtarë të bashkësisë rome/ashkalike/egjiptiane, ishte feja islame, ndonëse feja nuk ishte faktor i 
rëndësishëm në jetën publike. Retorika fetare mungonte shumë nga fjalimi publik, pjesëmarrja në xhami 
ishte e ulët, dhe paraqitjet publike të rrobave dhe të kulturës konservatore islame ishin minimale. Popullata 
e tanishme serbe në Kosovë, që llogaritej prej 100,000 – 120,000 veta, ishte kryesisht ortodokse serbe. 
Përafërsisht tre për qind të shqiptarëve etnikë ishin katolikë. Protestantët përbënin më pak se një për qind 
të popullatës dhe kishin 36 kisha dhe popullata të vogla në shumicën e qyteteve të Kosovës, përqendrimi i 
tyre më i madh ishte në kryeqytetin e Kosovës, Prishtinë. Përafërsisht 40 persona nga dy familje në 
Prizren kishin ca zanafillë hebraike, por nuk pati sinagoga ose institucione hebraike. Ishte vështirë të 
përcaktohej dhe/apo shumë i pasigurt numri i ateistëve apo i personave që nuk praktikonin asnjë fe.  

Klerikët e huaj aktivisht praktikonin dhe prozelitizonin. Në Kosovë kishte misionarë aktivë myslimanë, 
ortodoksë, katolikë dhe protestantë. Bashkësitë katolike ishin të koncentruara përreth kishave katolike në 
Prizren dhe Prishtinë. UNMIK-u vlerësoi se 71 organizata të bazuara në besim fetar ose në fe, që i renditin 
qëllimet e veta si ofrim të ndihmës humanitare ose të kontaktit të bazuar në besim fetar, punonin në 
Kosovë. Në mars, UNMIK-u ia kaloi gjurmimin e organizatave të tilla Ministrisë së Shërbimeve Publike, por 
Ministria nuk kishte siguruar asnjë informatë të re deri në fund të periudhës që mbulohet nga ky raport.  

Seksioni II. Statusi i lirisë së fesë 

Korniza ligjore/politike 

Më 2001, UNMIK-u shpalli Kornizën Kushtetuese për vetëqeverisje të përkohshme në Kosovë (“Korniza 
Kushtetuese”), e cila e themeloi IPVQ-në dhe e zëvendësoi strukturën e përbashkët të përkohshme 
administrative të imponuar nga UNMIK-u. Pas zgjedhjeve qendrore të nëntorit 2001, Kuvendi 120-
anëtarësh i Kosovës mbajti sesionin e vet të parë inaugurues në fund të vitit 2001. Më 2002, Kuvendi 
zgjodhi Presidentin e parë të Kosovës, kryeministrin dhe Qeverinë. Qeveria e fundit e Kosovës u formua 
pasi Kuvendi i Kosovës e zgjodhi Fatmir Sejdiun President të Kosovës më 10 shkurt 2006, dhe Agim 



Çekun kryeministër të Kosovës më 10 mars 2006. UNMIK-u ia kishte kaluar IPVQ-së shumicën e 
kompetencave të autorizuara sipas Kornizës Kushtetuese, dhe, ndonëse ia kaloi disa kompetenca 
Ministrisë së Drejtësisë dhe Ministrisë së Punëve të Brendshme në shkurt 2006, UNMIK-u dhe NATO-ja 
mbajtën pushtetin përfundimtar në fushat si siguria dhe mbrojtja e bashkësive.  

Korniza Kushtetuese e Kosovës përfshin konventat dhe marrëveshjet ndërkombëtare për të drejtat e 
njeriut, përfshirë këtu dispozitat që e mbrojnë lirinë e fesë dhe e ndalojnë diskriminimin e bazuar në fe dhe 
përkatësi etnike; UNMIK-u dhe IPVQ-ja në përgjithësi e respektuan këtë të drejtë në praktikë. UNMIK-u, 
Organizata për siguri dhe bashkëpunim në Evropë (OSBE), dhe IPVQ-ja zyrtarisht e mbështesin 
respektimin e lirisë së fesë dhe tolerancën gjatë administrimit të Kosovës dhe zbatimit të programeve për 
rindërtimin dhe zhvillimin e saj. UNMIK-u, si vendimmarrës përfundimtar administrativ i Kosovës, përpiqej 
ta mbronte në tërësi lirinë e fesë.  

UNMIK-u i pranon disa, por jo të gjitha, festat e grupeve fetare myslimane, katolike dhe ortodokse si festa 
zyrtare. UNMIK-u i pranon festat kryesore fetare ortodokse dhe islame, si kërshëndellat ortodokse, Eid-al-
Adha [Kurban Bajramin], pashkët ortodoksë, ditën ortodokse të ngritjes së Zonjës së Bekuar në qiell, 
fillimin e Ramazanit, Eid-al-Fitr [Fiter Bajramin] dhe kërshëndellat perëndimore.  

Nuk ka rregullore për regjistrim të detyrueshëm në lidhje me grupet fetare; megjithatë, për të blerë pronë 
ose për të marrë mjete financiare nga UNMIK-u ose nga organizatat e tjera ndërkombëtare, organizatat 
fetare duhet të regjistrohen në Ministrinë e Shërbimeve Publike si organizata joqeveritare (OJQ). 
Udhëheqësit fetarë janë ankuar se ato duhet të kenë status të veçantë përveç atij të OJQ-ve. 
Përfaqësuesit e bashkësisë protestante evangjeliste janë ankuar se nuk mund të marrin dokumentacion 
që e dëshmon statusin fetar apo të OJQ-së në Kosovë sepse Ministria e Shërbimeve Publike kërkon që 
ato të jenë subjekt i dokumentuar së paku pesë vjet para se të mund të regjistrohen legalisht si OJQ.  

Si përgjigje ndaj ankesës se bashkësitë fetare duhet të kenë status të veçantë përveç atij të OJQ-ve, Zyra 
e kryeministrit të Kosovës formoi një grup punues për ta hartuar një ligj mbi lirinë e fesë dhe statusin ligjor 
të bashkësive fetare më 2003. Ky grup përbëhej nga përfaqësues të grupeve fetare katolike, protestante 
dhe islame në Kosovë; përfaqësuesit ortodoksë serbë refuzuan të merrnin pjesë në të. Megjithatë, grupi 
punues vazhdoi t'ua ofronte këtë projektligj përfaqësuesve ortodoksë serbë.  

Më 20 maj 2005, Kuvendi i Kosovës miratoi shqyrtimin e parë të projektligjit mbi Lirinë e fesë dhe Statusin 
ligjor të bashkësive fetare në Kosovë, i cili do t'i mbronte të drejtat e bashkësive dhe të individëve fetarë.  

Para shqyrtimit të parë të projektligjit, në maj 2005, bashkësia islame dhe udhëheqja katolike propozuan 
ndryshime të reja për këtë projektligj, që përfshinin: emërtimin e bashkësisë islame si “përfaqësues të 
vetëm” të myslimanëve të Kosovës, formimin e një ministrie të fesë, dhe lirimin e bashkësive fetare nga 
pagimi i shërbimeve komunale. Komisioni i Kuvendit nuk i shtoi këto dispozita në projektligj. Pas shqyrtimit 
të parë në Kuvend, ligji iu kthye komisionit parlamentar për diskutim të mëtutjeshëm. Bashkësia islame e 
bindi udhëheqjen lokale politike për përfshirjen e ndryshimeve, të cilat vazhdojnë të kërkojnë numër 
minimal të përkrahësve para se një grup fetar të mund të regjistrohet si fe me “status të posaçëm” dhe në 
“marrëdhënie të posaçme me Qeverinë,” për të cilën grupet protestante në Kosovë besojnë se do ta hapë 
rrugën për mësimin e fesë në shkolla publike. Në dhjetor 2005, një grup i udhëheqësve fetarë nga kisha 
ortodokse serbe, bashkësia islame, bashkësia katolike dhe bashkësia hebraike (në Serbi), si dhe 
përfaqësuesit e grupit punues të IPVQ-së në Vjenë, i hartuan këto ndërrime si ndryshime në ligj, por 
komisioni i Kuvendit nuk i shtoi këto elemente në ligjin që iu dërgua Qeverisë për miratim. Nga fundi i 
periudhës që mbulohet nga ky raport, Grupi i Kontaktit e caktoi këtë ligj si njërin ndër tri pjesët e 
legjislacionit prioritar që IPVQ-ja duhet t'i miratojë më 2006. Ligji nuk u shqyrtua për herë të dytë në 
Kuvend në fund të periudhës që mbulohet nga ky raport. Dispozitat e diskutueshme që hasën në 
kundërshtime nga bashkësia protestante u hoqën nga projektligji i miratuar nga Kuvendi i Kosovës dhe ka 
gjasë të shqyrtohen në legjislacionin pasues. Projektligji i fundit mbronte të drejtën për të besuar dhe falur 



lirshëm në Kosovë.  

Në prill 2006, Presidenti Fatmir Sejdiu, shqiptar etnik, vizitoi manastirin e Deçanit me rastin e pashkëve 
ortodoks dhe foli në gjuhën serbe gjersa bisedonte me klerikët, duke shënuar herën e parë që një 
president i Kosovës mori dhe pranoi një ftesë të tillë. Veton Surroi, kryetar i Partisë Reformiste Ora (PRO), 
vizitoi manastirin e Deçanit dy herë gjatë periudhës raportuese, në përpjekje për t'i dëgjuar brengat e 
KOS-it lidhur me negociatat për statusin përfundimtar të Kosovës. Zyrtarë të qeverisë qendrore dhe lokale 
morën pjesë në konferencën ndërfetare të organizuar nga Patriarkana e Pejës prej 2 – 4 maj 2006, ku 
përfshihej vizita në manastirin e Deçanit, në një xhami të afërt, dhe në një kishë katolike.  

Kufizimet e lirisë së fesë 

Politika dhe praktika e UNMIK-ut, IPVQ-së dhe e KFOR-it i kontribuuan ushtrimit në përgjithësi të lirë të 
fesë; megjithatë, bashkësia islame e Kosovës nganjëherë publikisht pohonte se Kosovës i mungonte liria 
e vërtetë e fesë, duke cituar si shembuj refuzimin e UNMIK-ut për t'i siguruar radio frekuencat për një 
radiostacion islamik dhe mbylljen e një salle për falje në Bibliotekën Kombëtare nga Ministria e Arsimit, 
Shkencës dhe Teknologjisë më 2004. E njëjta bashkësi gjithashtu pohoi se, ndonëse 32 arë ishin ndarë 
për një katedrale katolike në Prishtinë kushtuar Nënës Terezë, murgeshë katolike me prejardhje shqiptare, 
dhe gurthemeli ishte vënë më 28 gusht 2005, kuvendi komunal i Prishtinës refuzoi kërkesën e tyre për 
ndarje të vendit për xhami të reja, për të cilën bashkësia islame pohonte se ishte popullatë myslimane në 
rritje e sipër në Prishtinë. Disa udhëheqës myslimanë të Kosovës u ankuan se nuk konsultoheshin para 
regjistrimit të OJQ-ve të huaja islame në UNMIK.  

Legjislacioni dhe rregulloret e Kosovës për arsim parashikojnë ndarje ndërmjet sferave fetare dhe publike. 
Në maj 2005, një drejtoreshë e suspendoi një mësimdhënëse të shkollës publike për shkak të mbajtjes së 
shamisë në klasë, duke cituar një dispozitë të ligjit të Kosovës për arsim, që i obligon institucionet publike 
të mbajnë qëndrim neutral në lidhje me fenë kur japin mësim. Më 29 maj, Drejtoria për arsim e komunës 
së Prishtinës e përjashtoi mësimdhënësen; Institucioni i Ombudspersonit e mbështeti këtë vendim pasi 
hetimet nxorën në pah se mësimdhënësja prozelitizonte gjatë orës mësimore. Një nxënës paraqiti ankesë 
pranë Institucionit të Ombudspersonit duke pohuar se ishte përjashtuar nga shkolla sepse mbante mjekër; 
zyrtarët e shkollës i thanë Institucionit të Ombudspersonit se nxënësi nuk ishte përjashtuar nga shkolla, 
por i ndalohej të kthehej në klasë gjersa ta mbante mjekrën. Një rast tjetër nga prilli 2005, që ishte nën 
hetime në fund të periudhës raportuese, përfshinte një nxënëse të shkollës fillore që ishte larguar nga 
klasa për shkak të mbajtjes së shamisë. Një rast i ngjashëm rezultoi në qershor 2004 në një mendim 
jodetyrues nga ombudspersoni se interpretimi i Ministrisë duhet të vlejë vetëm për mësimdhënës dhe 
nëpunës të shkollës, e jo për nxënës. Të gjitha palët i janë ankuar Ministrisë së Arsimit dhe kanë paraqitur 
ankesa zyrtare tek ombudspersoni i Kosovës.  

Protestantët vazhduan të raportonin se përjetojnë diskriminim në qasje në media, posaçërisht nga 
radiotelevizioni publik i Kosovës (RTK). Protestantët gjithashtu raportuan se komuna e Deçanit nuk u 
kishte dhënë leje për ta ndërtuar një objekt kishtar në tokën private që e kishin blerë, duke cituar reagime 
negative nga qytetarët lokalë, dhe se Ministria e Mjedisit dhe Planifikimit Hapësinor e kishte mbështetur 
vendimin. Autoritetet e komunës së Deçanit u përgjigjën se donacioni i tyre atë kohë në qendrën e 
përbashkët komunale u siguroi vend adekuat protestantëve.  

Nuk pati raportime për të ndaluar ose të burgosur fetarë në vend.  

Abuzimet e lirisë së fesë 

Më 17 janar 2006, KOS-i pohoi se Shoqata e Veteranëve të Luftës të Ushtrisë Çlirimtare të Kosovës 
(UÇK), në bashkëpunim me komunën e Gjakovës kishte ndërtuar një monument për nderë të veteranëve 
të UÇK-së në pronën e kishës. Më 2 shkurt, KOS-i njoftoi se UNMIK-u premtoi, në bashkëpunim me 



IPVQ-në, “të punonte për ta mbrojtur këtë pronë të kishës.” Monumenti mbeti në vend deri në fund të 
periudhës raportuese.  

Ndërrimi i detyrueshëm i fesë 

Nuk pati raportime për ndërrim të detyrueshëm të fesë, përfshirë këtu një numër të vogël të shtetasve 
amerikanë që ishin rrëmbyer ose larguar në mënyrë të paligjshme nga SHBA-të, ose refuzimin për t'u 
lejuar shtetasve të tillë që të ktheheshin në SHBA.  

Përmirësimet dhe zhvillimet pozitive lidhur me lirinë e fesë 

Gjatë periudhës që mbulohet nga ky raport, udhëheqësit politikë të Kosovës – përfshirë këtu zyrtarët e 
qeverisë dhe të partive politike – me të madhe apelonin për tolerancë fetare dhe morën pjesë në ngjarje të 
rëndësishme ndërfetare. Zyrtarët e Kosovës në mënyrë konstruktive u angazhuan në disa raunde të 
negociatave të udhëhequra nga OKB-ja këtë vit me zyrtarët serbë për të arritur marrëveshje si pjesë e 
bisedimeve për statusin e Kosovës mbi mënyrat për ta mbrojtur më mirë trashëgiminë fetare dhe kulturore 
në Kosovë. Bisedimet ishin duke vazhduar në fund të periudhës që mbulohet nga ky raport.  

Më 6 janar 2006, gjatë një vizite tek banorët serbë në Prishtinë për krishtlindje, ish-kryeministri Bajram 
Kosumi tha se Kosova nuk ishte vetëm shtëpi e tij, por e të gjithë qytetarëve të Kosovës, pavarësisht nga 
përkatësia etnike dhe feja e tyre.  

Klerikët ortodoksë serbë raportuan për kufizime në lirinë e lëvizjes që i pengonte besimtarët të merrnin 
pjesë lirshëm në shërbime fetare, por raportuan se ata vetë ishin në gjendje të lëviznin lirshëm nëpër 
Kosovë me ndonjë incident të vogël. Më 22 mars 2006, shefi i UNMIK-ut, Soren Jessen-Petersen, dhe 
Presidenti i Kosovës, Fatmir Sejdiu, e vizituan komunën e Rahovecit. Në dy takime të ndara me anëtarët e 
bashkësive serbe e shqiptare, Sejdiu dhe Jessen-Petersen u bënë thirrje qytetarëve të Rahovecit të 
punonin bashkë për ta arritur respektimin e plotë të të drejtave të njeriut për të gjithë kosovarët.  

Më 28 mars 2006, Veton Surroi thirri Këshillin konsultativ të bashkësive në Durrës, Shqipëri, duke i 
bashkuar udhëheqjen politike të serbëve të Kosovës dhe bashkësitë e tjera pakicë të Kosovës për t'i 
diskutuar haptas idetë e tyre për bisedimet për statusin e Kosovës.  

Më 19 prill 2006, PSSP nxiti personat e zhvendosur brenda vendit (PZHBV) dhe shoqatat e PZHBV-ve që 
aktivisht të merrnin pjesë në përpjekjet e vazhdueshme për kthim. Në takimin e tij me anëtarët e 
shoqatave të PZHBV-ve, PSSP tha se IPVQ-ja dhe UNMIK-u, në bashkëpunim aktiv me shoqatat e 
PZHBV-ve dhe grupet e pakicave, e ka ndryshuar doracakun për kthime për të siguruar pjesëmarrje të 
drejtpërdrejtë të PZHBV-ve në proceset vendimmarrëse  

Një sfidë me të cilën ballafaqoheshin bashkësia ndërkombëtare dhe IPVQ-ja ka qenë reduktimi dhe 
parandalimi i sulmeve me motive etnike kundër kishave dhe vendeve të shenjta ortodokse serbe dhe 
kundër popullatës ortodokse serbe në Kosovë. Që nga trazirat e marsit 2004, gjatë të cilave 30 objekte 
fetare ortodokse dhe mbi 900 shtëpi e biznese të pakicave etnike u dogjën ose u dëmtuan, numri i 
sulmeve kundër kishave ortodokse serbe shënoi rënie. Anëtarë të IPVQ-së dhe disa udhëheqës politikë, 
që bënë përpjekje për të komunikuar me serbët e Kosovës dhe me zyrtarë ortodoksë serbë pas trazirave 
dhe gjatë periudhës që mbulohet nga ky raport, vazhduan të shprehnin zotim publik për ta ndihmuar 
kthimin e tyre dhe rindërtimin e kishave të dëmtuara ose të shkatërruara.  

Të nxitur nga organizatat ndërkombëtare pas trazirave të marsit 2004, udhëheqësit e Kosovës u përpoqën 
t'i shqyrtonin brengat e kishës ortodokse serbe dhe të personave të zhvendosur nga dhuna, dhe u pajtuan 
ta financonin dhe të bashkëpunonin me zyrtarët vendës fetarë dhe me ekspertët ndërkombëtarë në 
rindërtimin e pronës së dëmtuar. Sipas një vlerësimi të Këshillit të Evropës për dëmin e shkaktuar, IPVQ-ja 



ndau 5.3 milionë dollarë (4.2 milionë euro) për fazën fillestare të rindërtimit të kishave dhe të manastireve 
të dëmtuara gjatë trazirave të marsit. IPVQ-ja përfundoi fazën e parë të meremetimeve emergjente në 
bashkëpunim të plotë me KOS-in gjatë periudhës që mbulohet nga ky raport.  

Në raportin e majit 2006 në KSKB, UNMIK-u theksoi se shumica e rasteve penale lidhur me trazirat e 
marsit 2004 ishin shqyrtuar nga gjyqësia vendëse: akuzat ishin ngritur kundër 426 personave, që 
rezultuan në 217 dënime, 14 shfajësime, 89 raste në zgjidhje e sipër, dhe 106 raste ishin hedhur për 
shkak të mungesës së dëshmive. Prokurorët ndërkombëtarë i kanë udhëhequr 44 rastet më të rënda 
lidhur me trazirat, që rezultuan në 13 dënime, që sillen prej dënimeve me kusht e deri në 18 vjet burg për 
tentimvrasje.  

Të dhënat e përgjithshme për krime, siç u raportua nga UNMIK-u më 24 maj 2006, treguan rënie në krimet 
e mundshme me motive etnike. Krahasuar me 72 incidente të shënuara prej janarit deri në mars 2005, 
gjatë periudhës së njëjtë më 2006 janë shënuar 19 raste të tilla. Policia e UNMIK-ut raportoi se prej 1,408 
autokolonave të serbëve të Kosovës të shoqëruara nga SHPK-ja prej janarit deri në fillim të majit 2006, 
pati vetëm 6 incidente të hedhjes së gurëve, që shpurën në 5 arrestime nga SHPK-ja. Si përgjigje ndaj 
raporteve në mediat serbe për brenga të sigurisë në rritje e sipër ndër serbët e Kosovës, UNMIK-u dhe 
SHPK-ja filluan patrulla 24-orëshe në këmbë në zonat me shumicë serbe në Kosovë në maj 2006.  

Më 16 maj 2006, nxënës shqiptarë nga një shkollë e mesme e komunës së Deçanit, të shoqëruar nga 
drejtori dhe katër profesorë, vizituan manastirin e Deçanit. Kjo ishte vizita e parë jozyrtare e qytetarëve 
shqiptarë të Kosovës në manastir që nga mbarimi i konfliktit më 1999. Ati Sava Janjiq u dëshiroi 
mirëseardhje dhe e udhëhoqi grupin për vizitë në këtë objekt; të dy palët shprehën përshtypje pozitive, 
dhe ati Sava i tha grupit se do të mirëpriste edhe më shumë vizita të tilla në të ardhmen.  

Më 14 prill 2006, UNMIK-u e vazhdoi, për herë të tretë, edhe për gjashtë muaj vendimin për zonën 
mbrojtëse për 800 ha përreth manastirit të Deçanit, që i parandalon zhvillimet komerciale në pronën e 
mbrojtur.  

Kuvendi komunal i Rahovecit mori një vendim më 19 qershor 2006, me të cilin u lejonte murgjve të 
manastirit të Zoçishtës që rregullisht ta përdornin kambanën e kishës. Deri më 19 qershor, siç ishin 
udhëzuar nga KFOR-i gjerman, murgjit i binin kambanës vetëm për festa të rëndësishme kishtare.  

Kryeministri serb, Vojisllav Koshtunica, dhe një delegacion i madh serb udhëtuan për në Kosovë më 26-28 
qershor për ta përkujtuar 650 vjetorin e vdekjes së mbretit Dushan në manastirin e Shën Arkangjelit në 
Prizren, dhe në përkujtimin vjetor të Vidovdanit ku serbët dhe aleatët e tyre u mposhtën nga turqit në 
Betejën e Fushë Kosovës më 1389. Vizita, prag i mundshëm shpërthimi, kaloi pa incidente.  

Seksioni III. Abuzimet dhe diskriminimi shoqëror 

Përkatësia etnike dhe feja ishin të lidhura ngushtë në Kosovë dhe kjo e vështirësoi të përcaktohej nëse 
diskriminimi dhe dhuna shoqërore ishin me motive fetare apo etnike. Ndonëse shumica e shqiptarëve të 
Kosovës e identifikonin veten si myslimanë, ky përcaktim kishte më tepër domethënie kulturore sesa 
fetare. Serbët e Kosovës e identifikonin veten me KOS-in, e cila e definonte jo vetëm fenë e tyre, por edhe 
perspektivat e tyre kulturore e historike. Gjatë konfliktit të vitit 1999 dhe pas tij, disa udhëheqës ortodoksë 
serbë luajtën rol të moderuar politik, ndërsa të tjerët u tërhoqën nga diskutimi konstruktiv. Shumica e 
politikanëve serbë të Kosovës vazhduan bojkotimin e tyre 3-vjeçar për pjesëmarrje në institucionet e 
Qeverisë.  

Dhuna shoqërore vazhdoi dhe u shtua pak që nga periudha e fundit raportuese. 33 vrasje të profilit të lartë 
të serbëve etnikë ndodhën gjatë periudhës raportuese: më 27 gusht 2005, dy të rinj u qëlluan për vdekje 
gjersa ngisnin veturën, dhe i treti u godit me thikë në mars në urën që ndan Mitrovicën veriore me shumicë 



serbe nga Mitrovica jugore me shumicë shqiptare. Krimi i parë nuk ishte zgjidhur, por organet policore 
reaguan shpejt për t'i arrestuar të dyshuarit në rastin e dytë, njëri prej të cilëve ishte liruar dhe priste të 
gjykohej. Më 6 maj 2006, mediat serbe të Kosovës raportuan se sulmues të panjohur shtinë në veturën që 
e ngiste prifti ortodoks serb Sërxhan Stankoviq në komunën e Zveçanit; UNMIK-u akuzoi një polic serb të 
SHPK-së në lidhje me këtë incident për “vringëllimë të armës së zjarrit.” Një e shtënë tjetër e profilit të lartë 
ndodhi në një pompë të benzinës; askush nuk ishte akuzuar për këtë incident deri në fund të periudhës që 
mbulohet nga ky raport. Ndonëse tensioni ndërmjet bashkësive mbeti i lartë, trendi mbizotërues i krimeve 
vazhdoi të ishte kundër pronës, e jo kundër personave. Megjithatë, më 2005, 57 për qind të incidenteve të 
mundshme me motive etnike ishin sulme fizike dhe kërcënime, jo domosdo krime të lidhura me pronën, si 
në periudhën e mëparshme raportuese. Pati disa raportime për incidente të hedhjes së gurëve dhe për 
sulme të tjera fizike kundër autobusëve dhe klerikëve ortodoksë serbë gjersa udhëtonin jashtë 
manastireve të tyre, dhe murgjit e murgeshat në disa manastire gjoja nuk i shfrytëzonin disa pjesë të 
pronave të manastireve për shkak të brengave të sigurisë.  

Brengat e sigurisë vazhduan të ndikonin në bashkësinë serbe dhe gjithashtu ndikonin në lirinë e tyre për 
t'u falur, posaçërisht pas trazirave të marsit 2004. Disa serbë të Kosovës pohuan se nuk ishin në gjendje 
të udhëtonin lirisht për ta ushtruar besimin e tyre. Ati Sava, nga manastiri i Deçanit, i tha Zyrës Amerikane 
se që kur KFOR-i ndërpreu përcjelljen e pjesëtarëve të famullisë joklerike për në vendet fetare në prill 
2005, ai vërejti rënie në pjesëmarrje në shërbime. Sava gjithashtu raportoi se gjatë udhëtimit nëpër 
Kosovë, furgonët tranzitë të klerikëve nganjëherë gjuheshin me gurë dhe fyheshin verbalisht, ndonëse ai 
dhe bashkëfetarët e tij në përgjithësi udhëtonin lirisht dhe pa incidente në magjistralet kryesore të Kosovës 
gjatë periudhës që mbulohet nga ky raport. Ati Sava dhe peshkopi Teodosije (Siballiq) nga Lipjani 
udhëtuan me përcjellje për në Zyrën Amerikane, herë pas here pa incidente, përfshirë këtu 1 korrikun 
2005, për kremtimin e 4 korrikut. Më 21 prill 2005, KFOR-i hoqi dy automjetet e veta të fundit të blinduara 
nga ura që lidh Mitrovicën veriore me shumicë serbe dhe Mitrovicën jugore me shumicë shqiptare, dhe, 
më 29 prill 2005, e hapi urën për kalim 24-orësh; megjithatë, pas incidentit të plagosjes me thikë afër 
pjesës veriore të urës, kalimi i civilëve përsëri u ndërpre përkohësisht. KFOR-i qëndronte në afërsi.  

Problemet në objektet fetare ortodokse serbe vazhduan gjatë periudhës që mbulohet nga ky raport, si 
mbeturinat në një varrezë afër Patriarkanës së Pejës. Radioja lokale serbe raportoi më 12 maj 2006 se 
sulmues të panjohur thyen dyert e sapomontuara dhe disa dritare të reja që i ishin shtuar kishës së Shën 
Illisë, në komunën e Podujevës, nga IPVQ-ja si pjesë e riparimit të dëmit të shkaktuar gjatë trazirave të 
marsit 2004. KOS-i u tha mediave se sulmues të panjohur kishin vandalizuar kishën e lindjes së nënës së 
zotit (Theotokos) në Obiliq më 19 qershor 2006, duke marrë së paku dy kryqe nga kubet e kishës dhe një 
pjesë të pullazit të plumbtë. Kjo kishë ishte ndërtuar më 1998, ishte dëmtuar gjatë trazirave të marsit 2004, 
dhe ishte në listën e objekteve që do të ndërtoheshin me paratë e IPVQ-së.  

SHPK-ja raportoi më 20 qershor 2006 se sulmues të panjohur kishin vandalizuar 16 gurë varresh në një 
varrezë ortodokse serbe në fshatin Grackë e Vjetër me shumicë serbe, komuna e Lipjanit. Me sa thuhej, 
KFOR-i e kishte rrethuar varrezën më 9 qershor kur vizitorët zbuluan një minë tokësore atje. Hetimet 
vazhduan deri në fund të periudhës që mbulohet nga ky raport. Më 21 qershor, mediat serbe raportuan se 
edhe kisha ortodokse serbe e Shën Andrisë në komunën e Podujevës ishte vandalizuar.  

Shumë prej kishave e manastireve të djegura gjatë trazirave të marsit 2004 ishin ndërtuar në shekullin e 
XIV-të dhe konsiderohen pjesë e trashëgimisë kulturore e fetare të Kosovës. Ati Sava Janjiq ofroi një listë 
të plotë të objekteve fetare të shkatërruara ose të dëmtuara ndërmjet 17 dhe 19 marsit 2004. Lista 
përfshinte gjithsej 30 objekte në këto 14 vende: Prizren, Rahovec, Gjakovë, Skenderaj, Pejë, Ferizaj, 
Kamenicë, Shtime, Prishtinë, Fushë Kosovë, Vushtrri, Obiliq, Mitrovicë, dhe Podujevë.  

Shtetet individuale donatore filluan meremetimin e disa prej 75 monumenteve prioritare kulturore e fetare, 
të identifikuara në konferencën e donatorëve që u mbajt më 13 maj 2005 në Paris.  



Përveç kësaj, problemet vazhduan edhe me kishën e papërfunduar serbe të Krishtit Shpëtimtarit (vetëm 
muret e jashtme qëndronin), që gjendej në oborrin e Universitetit të Prishtinës. Toka në të cilën gjendet 
kisha i ishte dhënë KOS-it nga administrata e dominuar nga serbët në Prishtinë gjatë viteve të 90-ta. Më 
2003, kuvendi komunal i Prishtinës mori vendim për t'ia kthyer tokën Universitetit. Përfaqësuesi i UNMIK-
ut në qeverinë komunale të Prishtinës menjëherë e pezulloi këtë vendim. Në shkurt 2005, një kryq i 
krishterë që i ishte bashkëngjitur kishës ishte dëmtuar. PSSP rekomandoi që autoritetet e Prishtinës të 
hiqnin dorë nga propozimi i tyre i shtatorit për ta shndërruar kishën e papërfunduar në vendtakim argëtimi, 
si në kinema, teatër apo galeri të artit.  

Për shkak të dhunës shoqërore në Kosovë kundër pronave të kishës ortodokse serbe dhe kundër 
simboleve fetare ortodokse serbe, autoritetet e UNMIK-ut vazhduan të ofronin masa të posaçme të 
sigurisë për t'i mbrojtur objektet fetare dhe për të siguruar që anëtarët e të gjitha grupeve fetare të mund të 
faleshin në siguri. KFOR-i vendosi kontingjente të sigurisë në objektet fetare anembanë Kosovës për t'i 
mbrojtur ato nga shkatërrimi i mëtutjeshëm, si rasti që kishte ndodhur menjëherë pas intervenimit të 
KFOR-it më 1999; megjithatë, KFOR-i i dha përparësi shpëtimit të jetëve të njerëzve ndaj pronës dhe nuk 
ishte në gjendje ta ndalte djegien dhe shkatërrimin e shumë objekteve në mars 2004. Falë përmirësimit të 
gjendjes së sigurisë dhe uljes së tensioneve ndëretnike në disa zona, KFOR-i hoqi postblloqet statike nga 
shumica e kishave dhe objekteve fetare, përfshirë këtu postblloqet në manastirin e Deçanit, gjatë 
periudhës që mbulohet nga ky raport, duke u mbështetur në vend të kësaj në patrulla të policisë 
ndërkombëtare të OKB-së (CIVPOL) dhe të SHPK-së vendëse. Në shumicën e rasteve, ndërrimet e tilla 
në masa të sigurisë nuk rezultonin në ndonjë ndryshim në shkallën e sigurisë, apo në qasje në objekte 
fetare. Gjatë trazirave të marsit 2004, KFOR-i, CIVPOL-i dhe SHPK-ja ishin të angazhuar në kontrollimin e 
masës dhe në mbrojtjen e jetëve dhe të pronës. Evakuimi i personave kishte përparësi ndaj shpëtimit të 
pronës, qoftë edhe të pronës fetare. Menjëherë pas trazirave të marsit, procesi i bartjes së juridiksionit tek 
stacionet vendëse policore prej KFOR-it tek CIVPOL-i dhe SHPK-ja u ndërpre; më pas, bartja e 
përgjegjësive ka vazhduar, dhe të 32 juridiksionet në Kosovë ishin nën patrullimin e SHPK-së në fund të 
periudhës që mbulohet nga ky raport.  

Ndonëse protestantët më parë raportuan për një përmirësim të vogël në situatën e tyre, ata raportuan se 
vuanin nga më tepër dhunë dhe diskriminim gjatë periudhës që mbulohet nga ky raport. Ata raportuan për 
diskriminim përmes sulmeve verbale dhe përjashtimit nga nismat ndërfetare nga udhëheqja fetare, e cila 
veprimet e veta i mbronte mbi bazën se protestantët nuk konsiderohen fe “tradicionale” në Kosovë. Ata 
gjithashtu theksuan se ndonëse televizioni publik, RTK, si institucion nuk raportonte në mënyrë të 
posaçme për fenë protestante, disa individë brenda RTK-së kishin një qasje më pozitive. Protestantët 
gjithashtu raportuan për diskriminim të vogël në shkolla ku zyrtarët e shkollave nganjëherë kërkonin nga 
prindërit e nxënësve që t'i pengonin fëmijët e tyre për të qenë protestant. Protestantët raportuan se një 
prift protestant, shtetas amerikan, ishte rrahur në komunën e Deçanit nga një i ri që kundërshtonte 
ndërtimin e një kishe të protestantëve atje. Protestantët gjithashtu raportuan për kundërshtim verbal lokal 
për shfaqjen e një filmi të krishterë në fshatrat anembanë Kosovës, si dhe vjedhjet në kisha dhe 
ngacmimin e besimtarëve.  

Udhëheqësit katolikë raportuan se kishin marrëdhënie të mira me bashkësinë myslimane, por nuk kishin 
thuajse asnjë kontakt me udhëheqjen e kishës ortodokse serbe. Udhëheqja e kishës katolike dhe e kishës 
ortodokse serbe besonin se pala tjetër ishte shumë e politizuar. Bashkësia myslimane bëri vërejtje të 
ngjashme lidhur me marrëdhëniet e tyre me udhëheqjen katolike dhe mungesën e marrëdhënieve me 
bashkësinë ortodokse. Më 3 maj 2006, hajnat vodhën 13 piktura fetare nga kisha katolike në fshatin 
Letnicë, që banohej nga shqiptarët dhe kroatët. Patriarkana e Pejës ishte nikoqire e konferencës së parë 
ndërfetare të Kosovës brenda dy vjetëve, që u mbajt prej 2 – 4 maj 2006. Pjesëmarrësit nga bashkësitë 
fetare islame, ortodokse, katolike, hebraike dhe protestante, nga zyrat ndërlidhëse diplomatike, nga 
UNMIK-u dhe anëtarë të strukturave të qeverisë qendrore dhe lokale të IPVQ-së diskutuan lirinë e fesë; 
vizituan një kishë katolike, një xhami, dhe kishën ortodokse të Pejës, të shoqëruar nga udhëheqja rajonale 
komunale; vizituan manastirin e Deçanit; dhe, të shoqëruar nga kryetari i Deçanit, Nazmi Selmanaj, 
shkuan bashkë në këmbë deri në xhami në qendër të qytetit. Deklarata e përbashkët e lëshuar nga 



udhëheqësit fetarë e zotonte grupin të mbante takime të rregullta për ta intensifikuar dialogun ndërfetar 
dhe bashkëpunimin, për ta mbështetur procesin e kthimit të të gjithë personave të zhvendosur, dhe për t'u 
angazhuar në procesin e hartimit të ligjit mbi lirinë e fesë. Norwegian Church Aid [Ndihma e kishës 
norvegjeze] ishte nikoqire e konferencës së majit 2006 për ta përkrahur paqen dhe dialogun ndërmjet 
grupeve fetare. Bashkësia islame ofroi të ishte nikoqire e takimit të ardhshëm, në tetor 2006.  

Tërheqja e forcave jugosllave dhe serbe nga Kosova më 1999 dhe themelimi i administratës së UNMIK-ut 
përmes RKSKB 1244 rezultoi në një situatë të përmirësuar për popullatën shumicë, kryesisht myslimane, 
shqiptare etnike, dhe në përfundim të sulmeve kundër xhamive dhe objekteve të tyre fetare.  

Udhëheqësit islamë, disa ortodoksë lokalë, dhe katolikë janë përpjekur ta inkurajojnë tolerancën dhe 
paqen në Kosovë në sferën fetare dhe politike.  

Seksioni IV. Politika e Qeverisë së SHBA-ve 

Qeveria e SHBA-ve i diskuton çështjet e lirisë së fesë me të dërguarin e posaçëm të OKB-së për 
bisedimet për statusin e Kosovës, UNMIK-un, IPVQ-në dhe përfaqësuesit fetarë në Kosovë si pjesë e 
politikës së vet të përgjithshme për t'i mbështetur të drejtat e njeriut, dhe është përpjekur ta mbështesë 
tolerancën etnike dhe fetare në Kosovë. Zyrtarët e SHBA-ve gjithashtu kanë mbajtur kontakte të ngushta 
dhe janë takuar rregullisht me udhëheqësit fetarë të bashkësive fetare ortodokse serbe, islame, katolike, 
dhe protestante për t'i diskutuar brengat e tyre dhe për ta nxitur dialogun ndërfetar. Një delegacion i 
zyrtarëve ortodoksë serbë zyrtarisht vizitoi institucionet e Qeverisë Amerikane në SHBA prej 15 – 22 mars 
2006.  

Zyrtarët e SHBA-ve vazhduan ta nxitnin dialogun ndërmjet kishës ortodokse serbe në Kosovë dhe 
anëtarëve shqiptarë të IPVQ-së. Zyrtarët nga SHBA-të shpesh u takuan me kryetarët e bashkësive më të 
mëdha fetare. Për dallim nga periudhat e mëparshme raportuese, personeli i Zyrës Amerikane në 
Prishtinë mori pjesë në shërbimet e festave ortodokse serbe. Zyrtarët e SHBA-ve vazhduan ta përkrahnin 
UNMIK-un dhe IPVQ-në në rindërtimin e objekteve fetare të dëmtuara gjatë trazirave ndëretnike të marsit 
2004. Zyrtarët nga SHBA-të shpesh u takuan me kryetarët e bashkësive më të mëdha fetare, siguruan 
mjete financiare për t'i ruajtur transkriptet e periudhës osmane në bibliotekën Gazi Mehmed Pasha, dhe 
dhanë një milionë dollarë për përpjekjet e mëdha të UNESCO-së për ta ruajtur trashëgiminë kulturore në 
vend.  

SHBA-të angazhohen aktivisht në UNMIK, qëllimi i të cilit është të sigurojë paqe, ta lehtësojë kthimin e të 
zhvendosurve, t'i vërë themelet për vetëqeverisje demokratike, dhe ta mbështesë respektimin e të drejtave 
të njeriut pavarësisht nga përkatësia etnike apo feja.  

Trupat paqeruajtëse të KFOR-it amerikan punuan për ta parandaluar dhunën etnike e fetare në Kosovë 
dhe i ruajtën objektet fetare. KFOR-it amerikan iu njoh merita, nga zyrtarët lokalë të KOS-it, për 
parandalimin e shkallëzimit të mëtutjeshëm të situatës në sektorin e tyre gjatë trazirave të marsit 2004 dhe 
e shtuan praninë e vet brenda sektorit që e patrullojnë.  

Qeveria e SHBA-ve financoi pjesën tjetër të një studimi të dorëshkrimeve islame në Kosovë për t'i 
ndihmuar bashkësisë vendëse islame që ta ruajë trashëgiminë e vet fetare.  

Departamenti i Shtetit i SHBA-ve e financon një këshilltar të policisë ndërkombëtare të OKB-së (CIVPOL) 
në Prishtinë dhe siguroi 40 milionë dollarë (31.86 milionë euro) për t'i mbështetur SHPK-në dhe CIVPOL-
in. SHPK-ja dhe CIVPOL-i kanë punuar për ta parandaluar dhunën etnike e fetare në vend.  

Departamenti i Shtetit siguron 3.5 milionë dollarë në mjete financiare për programe të kthimeve për romët 



myslimanë e ortodoksë, serbët ortodoksë, boshnjakët myslimanë, dhe bashkësitë e tjera pakicë.  

Menjëherë pas dhunës ndëretnike të marsit 2004, zyrtarët e SHBA-ve u takuan me autoritetet islame, 
ortodokse dhe katolike për t'i diskutuar mënyrat për ta mbështetur pajtimin dhe dialogun ndërfetar. Shumë 
zyrtarë të lartë të Qeverisë së SHBA-ve dhe zyrtarë të lartë ushtarakë vazhduan ta vizitonin vendin në 
lidhje me procesin e negociatave për statusin përfundimtar dhe të takoheshin me udhëheqës politikë e 
fetarë për ta vlerësuar situatën dhe për ta nxitur rindërtimin dhe përparimin drejt një Kosove shumetnike. 
Zyra Amerikane gjithashtu nxiti Qeverinë që shpejt t'i rindërtonte shtëpitë e serbëve dhe t'i lejonte 
UNESCO-së të printe në rindërtimin e objekteve të shkatërruara dhe të dëmtuara fetare në vend.  

 


